
〈而某所痛者兄存不得湯藥臨終又不得助奉衣衾徒以斗升之禄。使某長抱手足無窮之戚嗚呼其可忘也哉翁翁六十四歲哥哥大夫六十〉

〈三歲今兄亦止於此然則某之人間止於三數年而已恐與兄相見有期但哀痛之情於未死之前不能免爾周益公文全集祭𡊮州兄嫂文　維。〉

〈淳熈十六年歲次己酉十月丁亥朔十六日壬寅。弟具位謹以清酌庶羞之奠。致祭于大兄𡊮州太守大嫂安人王氏之塋惟兄仁心義槩秉彝於〉

〈天又濟之以家傳處則孝弟恭肅為州閭之楷式。出則公勤廉敏而於國事尤拳拳馬。故縉紳朋舊罔不稱其德。塗巷小夫亦能知其賢兹固公論〉

〈有不可掩者而非兄弟之私言也自邑而倅。由倅而守人方期於九遷。而不肖之弟。叨備二府遂决意於林泉。識與不識。皆曰外當付以使節入當〉

〈陪於邇聯某既惜已而忘内舉之誼彼侍從近臣雖誦其可薦。亦未免指某以為嫌使兄有撥繁治劇之才而不獲展有致君澤民之志而不及宣。〉

〈嗟天命之難諶復嗇壽於百年急難之義。告歸宜遄愧屢請之弗俞歷七載而遷延逮奉祠於故里。始展墓於新阡區區本志夫豈其然蓋將晚歲。〉

〈芒鞋竹杖從兄於青原白鷺之上乃今觴酒豆肉哭兄於荒烟野草之間是冝肝心之麋潰何止泣涕之連哀哉尚饗劉後村集祭都〉

〈官兄文二祖二父迭奏墳推洎我與兄生而相依。小兄兩歲。垂髫佩觽。游則同隊學則共師。兄惠我鈍。兄勤我嬉。亦既昏宦〉

〈分巢析炊。其間歲月鯈合忽暌我逢端平。兄遇嘉熈。皆掾紫樞。皆郎粉闈。我坐狂瞽。晨招莫麾兄益嚮用奉使右畿。性不忤物。仕方逢時曾未幾何〉

〈亦蹈危機。我召自南。顧戀母慈兄與居厚。實先得歸。我亦寢召。鼎足奉祠每云一門有三崇禧相與徜徉。山巔水涯我先起廢。居厚踵隨。兄有知已。〉

〈歲晚進為。薦口方開諱問忽馳嗚呼。世尚清談實用則稀軍旅未學財榖不知。兄佐戎幕。蹈險出竒斡無為有。師以不飢縣譜尤髙。百年之思。刀筆〉

〈平視。蘇綽穆之鞭笏不數。劉晏五琦宜總賦輿。宜主計司。暫畀一節遂閑七期。和扁䄂手謂世無醫。兄涉中年清苦自持婚嫁俱畢伏臘粗支。手葺〉

〈數椽。不汰不庳。架設圖書案陳鼎彝。鄰有親朋傍無妾姬謂言後凋詎意早衰。兄素達生。胷懷坦夷豈厭憂患。去如蜕遺頃失冢子。薛婦生離近䘮〉

〈丘㛐。蕭然房惟。門户之寄。付之阿宜託孤愛女。聞者賫咨追記疇昔竹馬互騎。安知衰莫。原領拆飛。廣陵之操遂絶于兹洛社之逰。無復後期欲徃〉


〈哭兄。使事縶維。徃此瓣香。瀾汍涕洟。尚享劉漫塘集。祭成忠兄文人誰無生。惟兄之生生而迍邅。人誰無死。惟兄之死死而可怜。方在孩提慈母〉

